
НӘТИЖЕЛІ ОҚЫТУДЫҢ КІЛТІ- ДҰРЫС ТАЛАП ҚОЯ БІЛУДЕ

Сартаева Г.К.

Қазіргі ғылым мен техника шапшаң дамыған кезеңде ақпараттардың
өлшеусіз көптігі оқушылардың оларды сараптап, қажеттісін қабылдауы, әрі
қарай орынды қолдана алуы әркімді де ойландыратын мәселе. Әрбір пән
мұғалімі оқушыны ғылым негізімен сусындатып қана қоймай, оның өмірлік
қажеттілігіне айналуына күш салады. Қай ғылым саласына болмасын
математиканы оқытуды, оның ақыл-ойды дамытатын ғаламат күш қуатынан
нәр алуды өмірдің өзі талап етіп отыр. Сондықтан жаңа технологияларды
қолдану, нәтижеге бағытталған сабақтарды өткізу, оқушылардың
шығармашылық қабілетін дамыту және тағы басқа міндеттер әр мұғалімнің
алдында шешімін күтіп тұрған мәселелер болып табылады. Ал, мұндай
міндеттерді атқару белгілі бір мақсатқа қол жеткізу жолында жүзеге
асырылады. Басқа пән мұғалімдері сияқты математика пәні мұғалімінің де
көздеген мақсаты- оқушыларын сапалы біліммен қаруландыру, олардың
білуге, оқуға деген құштарлығын арттыру екендігі түсінікті. Математиканы
үйретуде мұғалімнің басты назары неде болу керек және оқушылардың пәнге
қызығушылығын қалай арттыру керек, бұл сұрақтар әрине, математика
пәнінің мұғалімдерін ойландыратын сұрақтар. Бастауыш сыныпта көптеген
оқушылардың математикаға қызығушылығы жоғары болады. Содан кейін
орта сыныптарда, әсіресе 5-ші сыныпта белгілі себептермен математикадан
үлгерім төмендей бастайды. Осылайша 11-ші сыныпқа жеткенше екпінділер
мен үздіктердің қатары кеміп, санаулы балалар ғана математиканы жетік
меңгеріп шығады. Математикадан сауатты, білімді оқушыларды
дайындаудың кілті-оқыту барысында оларға да, өзіне де дұрыс талап қоя
білуде. Олар қандайталаптар?  Біріншіден, мұғалімнің өз пәнін терең «сүйе
білуі» және оқытуды жоғары деңгейде ұйымдастыруы. Екіншіден, пәнді
меңгеруі, тақырыпты игеруі үшін орынды талап қоя білуі. Үшіншіден,
оқушының еңбегін әділ бағалау және оқушының өзін-өзі бағалау білуіне қол
жеткізуі.  Бірінші және соңғы айтылған мәселелер түсінікті, ал екінші
мәселеге кеңінен тоқталатын болсақ, оқушының тақырыпты меңгеріп, оны
одан әрі есеп шығаруда қолдануы, қиындығы жоғары есептерді шығаруы
мұғалімнің дұрыс талап қоюымен байланысты.

Әрбір оқушының оқулықпен жұмыс істеуін талап ету керек.
Оқулықпен өз бетімен жұмыс істей білген оқушыда әрі қарай ізденушілік,
шығармашылық пайда болады.



Талапты дұрыс қою мектептегі білім беру үрдісінде оқушылардың ақыл
–ойын ғана дамытып қоймайды, жеке тұлғаның шығармашылықпен жұмыс
істеуіне, білуге құштарлығының артуына, нәтижелі білім алуына жол ашады.


